
WIZARA YA KILIMO 
RASMU YA MAPENDEKEZO YA KUANZISHA WAKALA WA KUSIMAMIA NA KURATIBU MAONESHO YA KILIMO NCHINI - NANENANE
FEBRUARI 2018
1. UTANGULIZI
Wizara ya Kilimo (WK) ina jukumu la kukuza sekta  ya  kilimo ili kuchangia Pato la Taifa,usalama wa chakula,  pato la wananchi na kuondoa umaskini. Ili hayoyafikiwe Wizara kwa kushirikiana na wadau wengine inawajibu wa kufikisha mbinu na kanuni bora za uzalishaji wa mazao na bidhaa za kilimo, ufugaji na uvuvi  kwa wakulima, wafugaji na wavuvi.  

Wizara inatumia njia na mbinu mbalimbali kufikisha technolojia bora, maarifa na taarifa za kilimo kwa wadau ili viwasaidiekuongeza uzalishaji na tija. Mbinu zinazotumika ni pamoja na kutoa mafunzo kwa njia ya darasa (vyuoni), shamba darasa, vipindi vya redio na luninga, vijitabu, vipeperushi, mabango, magazeti na kupitia maonesho ya kilimo yajulikanayo kama Nane Nane.  Maonesho ya kilimo (Nane Nane) yana uzito wa kipekee kutokana na umuhimu na historia ya kuanzishwa kwake. Katika maonesho hayo wakulima na wadau wengine wanapata fursa ya kuona teknolojia mbalimbali za uzalishaji,usindikaji na masoko pamoja na maarifa na taarifa za kilimo kutoka ndani na nje ya nchi.
2. HISTORIA YA MAONYESHO YA NANENANE
Maonesho ya Kilimo yamekuwepo tangu kabla ya kupata uhuru ambapo yalifanyika katika ngazi ya Wilaya na Mikoa.   Kwa  mfano “Nyamwezi Agricultural Show” yalifanyika miaka ya 1949 hadi miaka ya 1950 katika mikoa ya Kanda ya ziwa (Mwanza, Tabora na Shinyanga)  ambapo wakulima na wafugaji walionesha bidhaa zao. Baada ya uhuru mwaka 1961 Maonesho ya Kilimo na Sherehe za Wakulima ziliendelea kuwepo na baadae kujulikana kama Maonesho ya Sabasaba.

Katika kipindi cha maonesho ya kilimo (sabasaba) mapungufu mengi yaliyojitokeza ikiwa ni pamoja na kushindwa kufikisha teknolojia mbalimbali za kuongeza uzalishaji na tija kwa wakulima na wadau wengine ipasavyo.. Maonesho yalikuwa na sura ya kutoa zawadi tu kwa washindi bora wa Vijiji, Wilaya, Taasisi na Mashirika ya umma kinyume na matarajio ya Serikali ya kutoa elimu kwa wakulimakuhusu mbinu bora za kilimo.kutokana na mapungufu hayo, tarehe 20 Oktoba 1992 Wizara ya Kilimo iliitisha Kikao mjini Arusha ambapo iliridhiwa kuanzisha Chama cha Kilimo Tanzania (Tanzania Agricultural Society Organisation -TASO) chombo mahsusi cha kuratibu maonesho ya Kilimo

2.1 Kuanzishwa kwa TASO na Mjukumu yake
Wizara ya Kilimo Mifugo na Ushirika ilisimamia kuanzishwa kwa chombo kisicho cha Serikali na kupewa jukumu la kuratibu na kuendesha Maonesho na Mashindano ya Kilimo. Chombo hicho kilijulikana kama “Tanzania Agricultural Society -TASO”. na kiliandikishwa Serikalini mwaka 1993. 
Katika mwaka 1993 kwa mara ya kwanza, TASO iliratibu maonesho ya kilimo yaliyofanyika Kitaifa Mkoani Mbeya kwenye uwanja wa Uyole ambao kwa sasa unaitwa Uwanja wa Maonesho ya Kilimo wa John Mwakangale.  Vilevile mwaka 1994, TASO iliratibu Maonesho ya Pili ya Kilimo yaliyofanyika Kitaifa yalifanyika Morogoro kwenye uwanja wa Tungi ambao kwa sasa unaitwa Uwanja wa Maonyesho ya Kilimo wa Mwl. Julius Kambarage Nyerere. 

TASO kwa kushirikiana na Wizara za Sekta ya Kilimo, Mifugo na Wadau wengine iliendelea kuratibu Maonesho ya Kilimo Kitaifa katika viwanja vya Maonesho ya Kilimo vya Kanda. Viwanja hivyo ni Themi - Arusha, Mwl. J.K.Nyerere - Morogoro, John Mwajkangale - Mbeya, Nzuguni - Dodoma na Ngongo - Lindi. Viwanja hivyo vilianzishwa kwa lengo la kuwa na uwanja wa Maonesho ya Kilimo, Mifugo na Uvuvi katika kila Kanda.  

Maonesho ya Kilimo, Mifugo na Uvuvi hufanyika kuanzia tarehe moja Mwezi Agosti na kufikia kilele tarehe Nane ya Mwezi Agosti kila mwaka. Wakati wa Maonesho hayo, wakulima na wadau wengine wanapata fursa ya kuoneshwa teknolojia mbalimbali za uzalishaji na usidikaji wa mazao, mifugo na uvuvi. Washiriki hushindanishwa na kupata Washindi kulingana na makundi ya bidhaa na teknolojia zao wanazoonesha. TASO imekuwa ikitoa zawadi kwa washindi mbalimbali kulingana na uwezo ilionao. Zawadi ambazo zimekuwa zikitolewa kwa Washindi ni Hati, Ngao, Zana za Kilimo, Pembejeo na Fedha taslimu.
2.2  Uendeshaji wa TASO
Serikali iliiwekea TASO utaratibu wa kutekeleza majukumu yake kikamilifu, ikiwa ni pamoja na kuipatia miongozo mbalimbali ili iweze kusimamia vyema Maonesho ya kilimo.  TASO ilikabidhiwa maeneo mbalimbali makubwa kwa ajili ya Maonesho ya Kilimo.  , Wizara za Kisekta, Mikoa na Halmashauri za Wilaya zilihusika pia kwa namna moja au nyingine katika kufanikikisha majumuku ya uratibu wa Maonesho kwa kushirikiana na TASO.

Kwa mujibu wa Ibara ya 6 (a) ya Katiba ya TASO ya mwaka 1993 Toleo la mwaka 2009, Waziri wa Kilimo alipewa mamlaka ya kutoa maelekezo mahsusi au ya ujumla kuhusu uendeshaji wa TASO. Katika Wizara, uratibu wa Maonesho ya Kilimo umekuwa ukisimamiwa na Idara ya Maendeleo ya Mazao - Sehemu ya Huduma za Ugani. 

2.3 Changamoto zilizojitokeza 

Pamoja na malengo  mazuri, TASO ilionekana kuwa ni chombo –kisichokuwa  na dira kwenye kusimamia maonesho ya kilimo na kushindwa kutekeleza kazi zake vizuri.  Hii imechangiwa na viongozi wake kutumia chombo hicho kama Taasisi ya mtu binafsi,  Viongozi wachache kujinufaisha na vitega uchumi vya TASO ambavyo ni mali zilizotolewa na Serikali, kuuza na kukodisha mali za TASO kwa faida binafsi,  Uongozi wa TASO Taifa kukiuka  Katiba, Kanuni, Taratibu na miongozo ya wakati wa uchaguzi, kufuja fedha nyingi na hivyo kushindwa kutekeleza vyema majukumu yake; kukosekana kwa mawasiliano mazuri ya kiutendaji kati ya Mwenyekiti TASO Taifa na Mwenyekiti wa Bodi ya Wadhamini wa TASO na kutofanya ukaguzi wa hesabu za chama.

2.4  Kufutwa kwa TASO
Kutokana cha changamoto zilizojitokeza, Wizara ya Kilimo ilichukua hatua mbalimbali ili kuinusuru TASOkwa kumwomba Msajili wa Vyama vya Kijamii, Wizara ya Mambo ya Ndani ya nchini kufanya uchunguzi. Kutokana na changamoto zilizokuwepo, mwenye mamlaka chini ya Sheria ya Vyama vya Kijamii Sura ya 337 Toleo la 2002, Msajili wa Vyama alifikia maamuzi yafuatayo:

i. Tarehe 23 Februari, 2016 alivunja uongozi wa TASO Taifa na kuelekeza Uongozi ukabidhi majukumu yote kwa Bodi ya Wadhamini waTASO;
ii. Alitengua na kufuta matokeo ya chaguzi zote (Kanda na Taifa) zilizofanyika mwaka 2014 na 2015 kutokana na kukiukwa kwa Katiba;

iii. Msajili aliagiza kuwa Bodi ya Wadhamini kwa kushirikiana na viongozi wa TASO Kanda iandae uchaguzi mpya;

iv. Kila Kanda iliagizwa iwasilishe kwa msajili wa vyama hesabu zilizokaguliwa za angalau kwa mwaka mmoja uliotangulia kwa Msajili wa Vyama; 

Kufuatia uamuzi wa kuusimamisha uongozi wa TASO Taifa na kuundwa kwa Kamati ya uongozi ya mpito chini ya Bodi ya wadhamini tarehe 23 Machi, 2017, Msajili wa vyama aliitisha Mkutano na Wizara ya Kilimo (Wakati huo ikiwa Wizara ya Kilimo Mifugo na Uvuvi) na kukubaliana yafuatayo:

i. Kuifuta TASO katika daftari la usajili wa vyama;
ii. Kuhamisha shughuli za TASO kwenda Wizara ya Kilimo yenye dhamana na jukumu la kusimamia maonesho ya kilimo kuanzia mwaka 2017;

iii. Kuendelea kuitumia Bodi ya Wadhamini ya TASO chini ya uongozi wa Mhe. Jaji Mstaafu Mweisumo ili kutambulisha mali zote za TASO kwa Wizara yenye dhamana na maswala iliyokabidhiwa jukumu la kusimamia maonesho ya kilimo;

iv. Wizara ikiona inafaa iteue Mkaguzi wa Mahesabu atakayekagua mali na fedha za TASO na kutoa ripoti kamili ya ubadhirufu uliofanywa na viongozi wa TASO na kuwachukulia hatua kwa mujibu wa sheria.

3. MAONYESHO YA KILIMO CHINI YA WIZARA
Mwaka 2017 Wizara kwa kushirikiana na Mikoa katika kanda saba za Maonyesho iliratibu wa kuendesha maonesho ya Kilimo.  Wizara iliunda Kamati ya Kuratibu na Kuandaa Mwongozo wa Monesho na Mashindano ya Kilimo Mfugo na Uvuvi. Mwongozo huo ulisambazwa kwa Makatibu Tawala wa Mikoa yote kwa ajili ya kuelekeza namna ya kuratibu na kusimamia maonesho ya Nane Nane bila TASO.

Mwongozo huo uliainisha majukumu ya kila mdau kuanzia Wizara ya Kilimo, Mifugo na Uvuvi, Wizara za kisekita, Sekretariati za Mikoa, Halmashauri za Wilaya, Mawakala na Taasisi, Makampuni na mashirika na Washiriki binafsi. Pia, ulielekeza namna ya ukusanyaji na matumizi ya mapato na jinsi ya kuendeleza viwanja ili viendelee kutoa mafunzo baada ya maonyesho. 
4. Pamoja na mafanikio makubwa yaliyopatikana katika kuratibu na kusimamia maonyesho ya Nane Nane kwa mwaka 2017, Wizara imeona ni vema kiuundwe chombo maalumu kitakachoratibu na kusimamia maonesho ya kilimo Kitaifa na Kanda. Chombo hicho kitakachoundwa kiwe na jukumu la kuratibu na kusimamia maonesho ya Kilimo (Nanenane) Kitaifa na Kikanda. AZMA YA KUANZISHA CHOMBO CHA KUSIMAMIA NA KURATIBU MAONESHO YA NANENANE
Azma ya Serikali ni kuhakikisha kuwa maonesho ya kilimo yanakidhi lengo la kuwawezesha wakulima kujifunza, kuwa wabunifu na kupata taarifa na teknolojia za kisasa za kilimo, mifugo, na uvuvi zitakazomwezesha kuongeza uzalishaji, tija na namna ya kupata soko la bidhaa zake. Katika kufikia azma hiyo, Serikali imeamua kuanzisha Wakala utakaopewa jukumu la kuratibu, kusimamia na kuendesha kwa ufanisi maonesho ya kilimo nchini. A
5. UANZISHAJI WA WAKALA WA KUSIMAMIA MAONYESHO YA NANE NANE

i. Jina: Wakala wa Maonesho ya Kilimo Tanzania 
Tanzania Agricultural Exhibitions Agency-TAEA
ii.  Dira: Kuwa chombo madhubuti cha kuratibu na kusimamia mafunzo bora kwa njia ya Maonesho ya Kilimo, Ufugaji na Uvuvi  Nchini. 

iii. Dhima: Kusimamia usambazaji wa teknolojia bora za Kilimo, Mifugo na Uvuvi kwa Wakulima, Wafugaji na Wavuvi kupitia maonesho ya kilimo ili kufanya Kilimo kiwe na tija, masoko ya uhakika na ongezeko la thamani ya mazao.

iv. Viini tathmini (Core values)

· Uwazi

· Ubunifu

· Uwajibikaji

· Kumjali mteja 

5.1 Muundo wa Wakala
Wakala wa kusimamia maonesho ya Nanenane utakuwa na muundo ufuatao:-

i. Bodi ya Wakurugenzi (Board of Directors)/wadhamini

ii. Mkurugenzi Mkuu (Director General)

iii. Mkaguzi wa Ndani wa Hesabu (Internal Audit)

iv. Kitengo cha Masuala ya Kisheria (Legal Affairs)

v. Ofisi za Kanda (Zonal Offices)

vi. Kitengo cha Manunuzi (Procurement Management Unit)

vii. Kitengo cha Mahusiano kwa Umma na Mawasiliano (Public Affairs and Communication)

viii. Kitengo cha Maendeleo ya Kilimo (Agricultural Development)

ix. Kitengo cha Ukuzaji wa Kilimo (Crop/livestock/fisheries/forestry Promotion)

x. Huduma za Kuwezesha Biashara ya mazao ya kilimo (Trade Support Services)

5.2 Majukumu ya Wakala 

Majukumu ya Wakala wa Maonesho ya Nane Nane ni pamoja na:-  

i. Kuratibu, kusimamia na kuendesha maonesho ya kilimo nchini
ii. Kusimamia vyema vitegauchumi vilivyokuwa chini ya TASO na vya Serikali kwa nia ya kuboresha maonesho ya wakulima;

iii. Kuratibu na kusimamia matumizi ya rasilimali fedha;
iv. Kuweka mipango na mikakati ya kukiwezesha Chombo kujitegemea kwa kutumia vyanzo vyake vya mapato katika kutekeleza majukumu yake;

v. Kutafuta wadhamini na wafadhili wa shughuli mbalimbali za kuwezesha maonesho ya kilimo kufanyika kwa ufanisi;
vi. Kuratibu michango ya wafadhili ili isitumike kwa shughuli zisizo lengwa na zisizo na tija;
vii. Kuwezesha upatikanaji wa teknolojia za kisasa za kilimo, mifugo na uvuvi kutoka ndani na nje ya nchi;
viii. Kuratibu na kusimamia utekelezaji wa shughuli na majukumu ya wadau wa maonesho ya kilimo zikiwemo Wizara za Kisekta (Kilimo; Mifugo na Uvuvi;
ix. Viwanda, Biashara na Uwekezaji; Ofisi ya Rais - TAMISEMI); Mikoa na Halmashauri za Wilaya; Ofisi za Kanda za Kilimo [Kanda ya Kati (Dodoma), Mashariki (Morogoro), Nyanda za Juu Kusini (Mbeya), Kaskazini (Arusha), Kanda ya Ziwa (Mwanza), Kusini (Lindi)]; na Wadau wengine wakiwemo wanasayansi, watafiti, makampuni yanayojishughulisha na kilimo, vyombo vya habari, wakulima, wafugaji, vyama vya wakulima, taasisi za umma n.k;
x. Kuandaa miongozo ya maonesho ikionesha (tarehe, saa na ukumbi; aina ya maonesho, vigezo vya kuamua washindi n.k; 
xi. Kuandaa mapema Kanuni za ushiriki zitakazoainisha watu au vyombo/zana/vifaa vitakavyotakiwa kuingia ndani kwenye maeneo ya maonesho kutoka kwa kila mshiriki wa maonesho hayo na kuhakikisha kunakuwepo na muda wa kutosha kwa kila mshiriki kujiandaa; na kuratibu upatikanaji wa zawadi kwa washindi kabla maonesho hajaanza.

6. UENDESHAJI NA USIMAMIZI WA MAONESHO  YA KILIMO KUPITIA WAKALA
Jukumu la kuendesha na kusimamia Maonesho ya kilimo, mifugo na uvuvi (Nanenane) litakuwa chini ya Wakala kwa utaratibu na mfumo ambao utaainisha majukumu ya wadau mbalimbali. Wadau hao watakuwa katika makundi makuu mawili (2): Kundi la kwanza ni la Waendeshaji na Wasimamizi wa Maonesho ambalo litajumuisha Wakala, Wizara ya Kilimo, Wizara ya Mifugo na Uvuvi, na Sekretarieti za Mikoa.  Kundi la pili ni la Watekelezaji ambalo litajumuisha Taasisi za Utafiti, Vyuo vya Kilimo, Wakala wa Vyuo vya Mifugo na Uvuvi , Halmashauri za Wilaya na Manispaa, Taasisi za Fedha, Mashirika, Makampuni na Wizara mbalimbali ambazo ni Wadau wa Kilimo, Mifugo na Uvuvi.

6.1 Kundi la Kwanza: Kuwezesha, Kuratibu na Kusimamia Maonesho 
Kundi hili litajumuisha Wakala wa Maonesho, Wizara ya Kilimo, Wizara ya Mifugo na Uvuvi na Sekeretatieti za Mikoa. 
i. Wakala wa Maonesho (Jina)
Wakala wa Maonesho atakuwa na jukumu kuu la kuratibu, kuendesha na kusimamia maonesho ya kilimo katika ngazi ya Kitaifa na kwenye Kanda. Majumjuj ya Wakala wa Maonesho ni kama yalivyoanishwa katika sehemu 5.2.
ii. Wizara ya Kilimo na Wizara ya Mifugo na Uvuvi

Wizara ya Kilimo na Wizara ya Mifugo na Uvuvi ndio wadau wakuu wa Maonesho ya Wakulima, wafugaji na wavuvi nchini na watakuwa na jukumu la kuwezesha wakala kutekeleza majuku yake kwa kufanya yafuatayo:- 

· Kuteuwa na Kuidhinisha Wajumbe watakaounda Wakala wa Maonesho Nchini;
· Kuandaa Mwongozo wa Maonesho kwa kushirikiana na Wakala wa Maonesho;
· Kuteuwa Wajumbe wa Kamati ya Maandalizi  itakayoshirikiana na Wakala wa Maonesho pamoja na Secretariati za mikoa kuandaa maonesho kila mwaka;

· Kuteua Wasimamizi wa Maonesho hayo  watakao shirikiana na Sekretarieti za Mikoa kuandaa Maonesho ya Kikanda;

· Kuandaa Hotuba  kwa ajili ya Wageni rasmi Kitaifa kila mwaka kwa kushirikiana na Wakala wa Maonesho;

· Kuratibu na kusimamia upatakanaji wa Fedha kwa ajili ya maandalizi na ushiriki wa Maonesho  Kitaifa na katika Kanda; 

· Kuchangia Fedha za kuandaa Maonesho kwa Wakala wa Maonesho ;

· Kushirikiana na Wakala wa Maonesho na Sekretarieti za Mkoa kufuatilia na kufanya tathmini ya Maonesho kila mwaka.

iii. Sekretarieti za Mikoa 

Sekretarieti za Mikoa ni kiungo muhimu kati ya Wakala, Wizara husika na Wadau wa Maonesho katika ngazi ya Kanda. Majukumu ya Sekretarieti za Mikoa ni kama ifuatavyo:-

· Kuunda Kamati ya Maandalizi ya Kanda kwa kushirikiana na Sekretarieti za Mikoa mingine husika itakayoshirikiana na Wakala kuratibu na kuendesha maonesho katika Kanda husika  

· Kusimamia  ugawaji wa maeneo na sehemu za kuoneshea kwa kushirikiana na Wakala kila mwaka;

· Sekretarieti ya Mkoa Mwenyeji wa Maonesho kufungua Akaunti maalum ya Maeonesho na Sherehe za Nanenane kwa Kanda husika

· Kukusanya Maduhuli yote yatokanayo na Maonesho kwa kushirikiana na Wakala wa maonesho 

· Kusimamia na kuratibu Mashindano ya Wakulima, Wafugaji na Wavuvi;

· Kuziwezesha Kamati za Maandalizi za Kanda na Mikoa  kuandaa zawadi za Washindi wa Maonesho kila mwaka;

· Kuhamasisha Halmashauri, Manispaa, Taasisi, Makampuni na Washiriki Binafsi  katika Kanda kushiriki Maonesho;

· Kuratibu  na kuandaa Mikutano yote ya Kanda;

· Kuandaa Ratiba na Hotuba za Wageni rasmi ( Viongozi) katika Kanda;

· Kusimamia uendelezaji wa viwanja  baada ya Maonesho;

· Kuandaa na kuwasilisha ripoti za maandalizi na Maonesho ya Nanenane kwa Wakala na Wizara husika

· Kuratibu ukaguzi wa mapato na matumizi ya Wakala wa Maonesho kwa kuzingatia Sheria na Taratibu za Fedha za Serikali.

6.2 Kundi la Pili: Watekelezaji wa Maonesho 
i. Wizara za kisekta, Taasisi, Wakala mbalimbali, na Vyuo vya Kilimo 

Wizara, Taasisi, Wakala (Agency) na Vyuo vya Kilimo ndio watekelezaji wa maonesho Kitaifa na Katika Kanda. Majukumu ya watekelezaji ni hao ni kama ifuatavyo:- 

· Watashiriki Maonesho kwa kuonesha  Kazi na Miradi ya  Vitengo, Idara, na Taasisi; Ubunifu, Huduma, na Bidhaa zinazotokana na Mazao, Mifugo, Uvuvi;  

· Kuhamasisha Wadau wake kushiriki katika Maonesho;

· Kulipa Ada za viingilio kwa Washiriki na Magari;

ii. Halmashauri za Wilaya 

Halmashauri za Wilaya na Manispaa zitatekeleza Majukumu yafuatayo kama Watekelezaji na wadau wa Maonesho:-  

· Zitawezesha ushiriki wa Maonesho ya Wakulima, Wafugaji na Wavuvi wa mfano waliopo katika maeneo yao;

· Zitahamasisha Taasisi, Mashirika na Watu Binafsi wanaotoa Huduma za Kilimo, Mifugo na Uvuvi kushiriki Maonesho ya Nanenane;.

· Kuratibu Mashindano ya kumpata Mkulima na Mfugaji Hodari na kumwezesha  kushiriki  Maonesho na Mashindano ya Kanda;

· Kutoa Michango na Ada za Maonesho;

· Kushiriki Maonesho kwa kuonesha Bidhaa, Kazi/ Ubunifu, Huduma, Mazao, Mifugo na Miradi kutoka katika Halmashauri na Manispaa zao; 

· Kulinda Mazingira, Majengo na Mali/Bidhaa za Halmashauri katika viwanja vya Maonesho kwa muda wote wa Maonesho na baada ya Maonesho;.

· Kuandaa Mpango Endelevu wa Matumizi ya Viwanja na Majengo ya Maonesho kwa mwaka mzima.

iii. Mashirika na Makampuni

Mashirika na Makampuni mbalimbali ambayo ni Wadau wa Sekta Kuu za Kilimo, Mifugo na Uvuvi yatakayoshiriki katika Maonesho ya Nanenane yatatekeleza majukumu yafuatayo:-

· Kuonesha  Kazi, Ubunifu, Huduma, na Bidhaa zinazozalishwa na Kampuni au Shirika;

· Kulipa Ada za Viwanja na Mabanda ya Maonesho;

· Kuandaa Maeneo/majengoyakuonyeshea kazi na teknolojia zao

· Kufanya usafi/ukarabati wa Viwanja na Majengo yao ya  Maonesho kwa mwaka mzima; 

· Kulipa Ada za viingilio kwa Washiriki na Magari;

· Kulinda Mazingira, Majengo na Mali/ Bidhaa za Shirika au Kampuni katika viwanja vya Maonesho kwa muda wote wa Maonesho na baada ya Maonesho.

iv. Washiriki Binafsi

Washiriki Binafsi ambao ni Wadau muhimu katika Sekta Kuu za Kilimo, Mifugo na Uvuvi watatekeleza majukumu yafuatayo;

· Kuwasilisha maombi ya ushiriki wa Maonesho kwenye Sekretarieti  za Mikoa kuanzia Mwezi  Machi hadi Aprili  kila mwaka;

· Kulipa Ada za Viwanja na Mabanda ya Maonesho kila mwaka;

· Kushiriki Maonesho kwa kuonesha Kazi, Ubunifu, Huduma, na 
Bidhaa za Kilimo, Mifugo au Uvuvi;

· Kulipa Ada za Viingilio kwa Washiriki na Magari;

· Kufanya Usafi wa eneo la Maonesho na kulinda Mazingira, na Majengo muda wote wa Maonesho.

